
Ikisiri 
Kila tarehe 26 mwezi wa Aprili, wananchi wa Zanzibar na Tanganyika husheherekea kuanzishwa kwa Jamuhuri ya Muungano wa Tanzania. Wengi wa wanaoishi sasa ni “wananchi wa muungano” maana wamezaliwa ama Aprili mwaka 1964, au baada ya hapo.  Hata hivyo, kuna maswali mengi kuhusiana na kuwapo kwa muungano huo. Maswali hayo yanaulizwa kwa namna mbalimbali, kwa mikabala tofauti na kwa nia tofauti. Kuna wanaouliza, ikiwa muungano huo ulikuwa wa kulazimishwa kutokana na woga wa iliyokuwa ni vita baridi ama la (Mwakikagile 2008), au je msukumo na kasumba ya wakoloni (Mwesiga 2008).  Maswali mengine kuhusu Muungano ni ya kisheria. Wanajiuliza kuhusu uhalali au uharamu wake (Haule 2006). Maswali mengine, ingawa ni ya kisheria, yalijitokeza pia kuwa ni ya kisemantiki. Kwa mfano, Mihangwa (2013:19) akinukuu vifungu vya Mkataba kuhusu muungano, na Sheria ya Muungano, Namba 22 ya 1964, anaonesha ilivyoandikwa kuwa: “Jamhuri ya Tanganyika na Jamhuri ya Watu wa Zanzibar, kuanzia siku ya Muungano na baada ya hapo, zitaungana kuwa Jamhuri moja kwa jina la Jamhuri ya Tanganyika na Zanzibar”. Kwa hiyo swali lake ni je, jina ‘Tanzania’ limetoka wapi? Wengine wanaona kuwa sehemu inayoitwa Tanganyika na inayoitwa Zanzibar zilikuwa na umoja ambao ulitibuliwa na wakoloni, na hivyo lile tendo la muungano la mwaka 1964 lilikuwa ni ishara ya kuurudisha umoja huo. Wote hawa katika maswali yao wanauangalia muungano katika dhana ya umoja.
Maswali na mawazo kuhusu muungano, yanasukumwa na swali moja la msingi kwa mujibu wa makala hii: Je waulizaji wamechukua muda kujiuliza kuhusu dhana ya muungano? Hoja nyingine ambayo bado haijashughulikiwa kwa kina ni je, muungano ni dhana ya kisheria tu? Je inawezekana kuwapo kwa muungano wa kisiasa au kijamii bila ya kuwapo kwa muungano wa kisheria? Kwa mujibu wa John Jingu, kama alivyonukuliwa na Matandiko (2014), utangamano wa kisiasa (political order) unaweza kuishi bila kuhalalishwa na utangamano wa kisheria (legal order). Inaonesha kuwa mihimili hii miwili inaweza kukamilishana, lakini si lazima iambatane wakati wote. Katika makala hii, tunaongeza mjadala wa utangamano wa kijamii (social order) ambapo kiunganishi muhimu cha kijamii yaani lugha, kitaongelewa.

